
ANNOTATSIYA 
Ushbu maqola Oʻzbekistonda urushdan keyingi yillarda tibbiyot va sogʻliqni saqlash tizimi 

rivoji, ayniqsa ona va bola salomatligini muhofaza qilishda xotin-qizlar rolini oʻrganishga 
bagʻishlangan. Respublikada tibbiy xizmatning cheklanganligi, infratuzilmaning zaifligi va qishloq 
hududlarda tibbiy kadrlar yetishmasligi bilan bogʻliq muammolar tahlil qilingan. Maqolada 
Musallam Sharafutdinova va Bibioysha Xoʻjambergenova kabi pediatr va akusher ayollar faoliyati 
misolida xotin-qizlarning tibbiyot tizimidagi ahamiyati ochiq yoritiladi. Shuningdek, ularning 
nafaqat amaliyotchi, balki profilaktika, targʻibot, ilmiy tadqiqot va jamoatchilik faoliyati orqali 
aholi salomatligini yaxshilashdagi hissasi tahlil qilingan. Maqola xotin-qizlarning tibbiyotdagi 
oʻrni, fidoyiligi va kasbiy sadoqatini koʻrsatib, ularning respublikaning tibbiy va ijtimoiy rivojiga 
qoʻshgan salmoqli hissasini asoslab beradi. 

Kalit soʻzlar: xotin-qizlar faoliyati, feldsher-akusher punktlari, tibbiy infratuzilma, ayol 
shifokorlar, akusherlik va ginekologiya, pediatriya, ona va bola salomatligi, profilaktik tibbiyot, 
Oʻzbekiston SSR. 

ОХРАНЫ ЗДОРОВЬЯ МАТЕРИ И РЕБЁНКА (НА ПРИМЕРЕ ВТОРОЙ ПОЛОВИНЫ 

АННОТАЦИЯ 
Данная статья посвящена исследованию роли женщин в медицине и системе 

здравоохранения Узбекистана в послевоенные годы, особенно в области охраны здоровья 
матери и ребенка. Проанализированы проблемы, связанные с ограниченностью 
медицинского обслуживания, слабым развитием инфраструктуры и нехваткой медицинских 
кадров в сельских районах. В статье на примере деятельности педиатров и акушерок, таких 
как Мусаллам Шарафутдинова и Бибиайша Ходжамбергенова, подробно раскрывается 
значимость женщин в системе здравоохранения. Также анализируется их вклад в улучшение 
здоровья населения через практическую деятельность, профилактику, просвещение, научные 
исследования и общественную работу. Статья демонстрирует роль женщин в медицине, их 
преданность профессии и показывает значительный вклад, который они внесли в 
медицинское и социальное развитие республики. 

Ключевые слова: деятельность женщин, фельдшерско-акушерские пункты, 
медицинская инфраструктура, женщины-врачи, акушерство и гинекология, педиатрия, 
здоровье матери и ребенка, профилактическая медицина, Узбекская ССР. 

WOMEN’S ACTIVITIES IN THE HEALTHCARE SYSTEM OF UZBEKISTAN 

AND ISSUES OF MATERNAL AND CHILD HEALTH PROTECTION (BASED ON THE 
SECOND HALF OF THE 20TH CENTURY) 

ABSTRACT 
This article is devoted to the study of the role of women in medicine and the healthcare 

system of Uzbekistan in the post-war years, particularly in the field of maternal and child health. 
The article analyzes problems related to limited medical services, underdeveloped infrastructure, 
and a shortage of medical personnel in rural areas. Using the examples of pediatricians and 
midwives such as Musallam Sharafutdinova and Bibioysha Khojambergenova, the article highlights 
the significance of women in the healthcare system. It also examines their contribution to improving 
public health through practical work, prevention, education, scientific research, and community 
engagement. The study demonstrates the role of women in medicine, their dedication to the 
profession, and their substantial contribution to the medical and social development of the republic. 

Index Terms: women’s activity, role of women, feldsher-midwife stations, medical 
infrastructure, female doctors, obstetrics and gynecology, pediatrics, maternal and child health, 
preventive medicine, Uzbek SSR. 

  
Dolzarbligi: 
XX asrning 50-yillarida Oʻzbekistonda sogʻliqni saqlash tizimi ogʻir ahvolda boʻlib, ayniqsa 

togʻli va chegaraviy hududlarda tibbiy xizmat koʻrsatish darajasi ancha past edi. Tibbiy muassasalar 
tarmogʻi cheklangan, yoʻl va transport infratuzilmasi rivojlanmaganligi aholining shifokorlarga oʻz 
vaqtida murojaat qilish imkoniyatini jiddiy chekladi. Shu bois feldsher-akusher punktlari asosiy 
tibbiy yordam manbai boʻlib, xalq tabobatiga murojaat qilish holatlari keng tarqaldi. Shu davrda 
xotin-qizlar nafaqat oilada onalik vazifalarini bajarish, balki tibbiy sohada ham faol ishtirok etishdi. 
Xotin-qiz shifokorlar aholi salomatligini muhofaza qilishda va tibbiy xizmatni qayta tiklashda hal 
qiluvchi rol oʻynadilar. Ular ogʻir geografik va ijtimoiy sharoitlarga qaramasdan bemorlarga tibbiy 
yordam koʻrsatib, profilaktik tadbirlarni amalga oshirdilar. 

Oʻzbekistonda tibbiyot va sogʻliqni saqlash tizimida xotin-qizlar faoliyatini oʻrganish 
dolzarb ahamiyatga ega. Bunda ayniqsa, ona va bola salomatligini muhofaza qilish, aholi sogʻligini 
taʼminlash va demografik barqarorlikni saqlash muhim hisoblanadi. Ikkinchidan, urushdan keyingi 
yillarda tibbiyot tizimidagi muammolar, kadrlar tanqisligi va infratuzilmaning yetarli darajada 
rivojlanmaganligi hozirgi kunda ham sogʻliqni saqlash sohasida istiqbolli yoʻnalishlarni aniqlashda 
muhim ilmiy va amaliy ahamiyatga ega. Shuningdek, Qoraqalpogʻiston va respublika 
viloyatlaridagi tibbiy infratuzilma va ekologik omillar ayollar hamda bolalar salomatligiga salbiy 
taʼsir koʻrsatgan. Xotin-qiz shifokorlar ushbu muammolarni bartaraf etishda fidokorona mehnat 
qilib, profilaktik tibbiyot va aholiga tushuntirish ishlarini keng qamrab olishga hissa qoʻshdilar. 

Shu tariqa, urushdan keyingi davrda xotin-qizlar faoliyatini oʻrganish nafaqat tarixiy 
jihatdan muhim, balki hozirgi kunda mamlakatning tibbiyot va sogʻliqni saqlash tizimini 
rivojlantirish hamda ona-bola salomatligini muhofaza qilishda dolzarb ahamiyat kasb etadi. 

Metodlar va o’rganilganlik darajasi: 
Tadqiqot mavzusini yoritishda arxiv hujjatlari, rasmiy statistik maʼlumotlar, davriy matbuot 

materiallari hamda biografik manbalar muhim ahamiyatga ega. Manbalar tahlili shuni koʻrsatadiki, 
sovet davri sogʻliqni saqlash tizimiga oid tadqiqotlarda asosiy eʼtibor davlat siyosati va uning 
natijalariga qaratilgan. Rasmiy nashrlarda tibbiyot sohasidagi yutuqlar, xususan, tibbiy muassasalar 
tarmogʻining kengayishi, shifokorlar sonining ortishi va aholiga koʻrsatiladigan xizmatlar hajmining 
oʻsishi taʼkidlanadi. Biroq bunday manbalarda koʻpincha mavjud muammolar, ayniqsa chekka 
hududlardagi infratuzilma kamchiliklari toʻliq ochib berilmagan. 

Bunda asosan Oʻzbekiston Respublikasi Markaziy davlat arxivi, Qoraqalpogʻiston 
Respublikasi davlat arxivi hujjatlari alohida ahamiyat kasb etadi [1, 2, 3, 4, 5, 6, 7, 8]. Ularda 
tibbiyot muassasalarining real holati, kadrlar tanqisligi, moliyaviy taʼminot muammolari hamda 
rejalarning bajarilishidagi uzilishlar haqida aniq maʼlumotlar keltirilgan. Davriy matbuot 
materiallari, jumladan, gazeta va jurnallardan “Yosh leninchi”, “Sovet Oʻzbekistoni”, 
“Медицинская газета”, “Медицинский работник” kabilar mavzu doirasida muhim qoʻshimcha 
manba hisoblanadi. Ularda ilgʻor shifokorlar faoliyati keng yoritilgan. Biroq matbuot materiallari 
koʻproq targʻibot xarakteriga ega boʻlib, muammolarga nisbatan tanqidiy yondashuv cheklanganini 
ham hisobga olish zarur. 

Ilmiy adabiyotlarda esa masalaga nisbatan nisbatan xolis va tahliliy yondashuv kuzatiladi. 
Zamonaviy tadqiqotlarda sovet davri sogʻliqni saqlash tizimi bir tomondan ijtimoiy kafolatlar 
yaratgan tizim sifatida baholansa, ikkinchi tomondan, uning markazlashgan boshqaruvi, resurslar 
taqsimotidagi nomutanosiblik va hududlar oʻrtasidagi tafovutlar tanqidiy tahlil qilinadi. Ayniqsa, 
Qoraqalpogʻistondagi ekologik inqiroz, xususan, Orol dengizi muammosining aholi salomatligiga 
ta’siriga bagʻishlangan tadqiqotlar mavzuni yanada chuqurroq anglash imkonini beradi. 

Tadqiqot natijalari: 
Oʻzbekiston tibbiyotida xotin-qizlar faoliyati aholi salomatligini muhofaza qilish va tibbiy 

xizmatni rivojlantirishda muhim ahamiyatga ega boʻldi. Turli malakali mutaxassislar tibbiy bilim va 
malakasini amaliyotda samarali qoʻllash qobiliyati bilan aholiga koʻrsatilayotgan tibbiy yordamning 
sifati va doimiyligini ta’minlashda hissa qoʻshdilar [6, B.421; 11, С.3]. Ularning faoliyati urushdan 
keyingi davrdagi murakkab tibbiy va ijtimoiy sharoitlarda sogʻliqni saqlash tizimini 
barqarorlashtirish va yanada samarali xizmat koʻrsatishda salmoqli oʻringa ega boʻldi. Masalan, 
murakkab sharoitda pediatr shifokor Musallam Sharafutdinova kabi mutaxassislar aholi 
salomatligini saqlash va tibbiy xizmatni tiklash jarayonida muhim oʻrin tutgan edi [6, B.421; 7, 
B.424, 9, С.1]. 

Musallam Sharafutdinovaning shifokorlik kasbini tanlashida uning oilaviy sharoiti, xususan, 
uzoq yillar ogʻir xastalikdan aziyat chekkan onasini davolash istagi hal qiluvchi omil boʻlgan. U 
tibbiyot bilim yurtini tamomlab, mehnat faoliyatini Urgut tumanining togʻli hududida boshladi [9, 
С.1]. Mazkur hududdagi qiyin geografik va infratuzilmaviy sharoitlar sababli shifokor bemorlarga 
ot minib borishga, dorilarni esa Samarqand shahridan mustaqil ravishda olib kelishga majbur 
boʻlgan [1, B.8; 9, С.1]. Bu esa uning kasbiga boʻlgan fidoyiligi va mas’uliyatini namoyon etadi. 
Shu bilan birga, u oʻz malakasini oshirish maqsadida tibbiyot institutida tahsilni davom ettirdi. 



ЎТМИШГА НАЗАР | ВЗГЛЯД В ПРОШЛОЕ | LOOK TO THE PAST                                                                                                                                    №4 | 2026 

25 

Oilaviy sharoitda, kichik yoshdagi farzandlar bilan bir vaqtda oʻqish va ishlash jarayoni ancha 
murakkab kechgan. Turmush oʻrtogʻining fojiali vafoti esa uning hayotidagi eng ogʻir sinovlardan 
biri boʻldi. Shunga qaramasdan, u farzandlari va kasbiy burchiga suyangan holda faoliyatini davom 
ettirdi. Institutni tamomlagandan soʻng uchastka vrachi sifatida ishlab, keng hududga xizmat 
koʻrsatgan va koʻpincha bir kunda 10 kilometrgacha masofani bosib oʻtishga toʻgʻri kelgan [9, С.1]. 

1979-yildan boshlab Samarqand shahridagi 1-sonli bolalar poliklinikasida pediatr sifatida 
faoliyat yuritib, bir vaqtning oʻzida maktabgacha ta’lim muassasalarida ham tibbiy xizmat 
koʻrsatgan. U shaharda ishlashiga qaramasdan, avvalgi ishlagan uchastkasi bilan aloqani uzmagan 
va aholi tomonidan katta ishonchga sazovor boʻlgan [1, B.8; 9, С.1]. Ota-onalar uni farzandlarini 
koʻrikdan oʻtkazish uchun maxsus taklif qilgan hollarda ham u hech qachon rad etmagan. 

Onalar va bolalar salomatligini muhofaza qilish tizimini takomillashtirishda tibbiyot 
xodimlarining, ayniqsa, asosiy qismi xotin-qizlardan iborat boʻlgan shifokorlar va oʻrta tibbiy 
xodimlarning hissasi katta boʻldi. Ular sogʻliqni saqlash tizimining ilgʻor va fidoyi vakillari sifatida 
namoyon boʻldilar. Bu jarayonda Samarqand shahridagi pediatr Musallam Sharafutdinova, Pop 
tumani akusherkasi Hadicha Axmedova, Jizzax viloyati tez yordam boʻlimi feldsheri Mariya 
Chubarova, Buxoro shahri pediatri Janna Arutyunova, Oʻrtachirchiq tumani akusherkasi Zahida 
Begmatova kabi mutaxassislar salmoqli hissa qoʻshdilar [3, B.4; 7, B.424]. 

Shifokor Enaxon Mahmudova qishloq tibbiyotini tashkil etish va rivojlantirish jarayonida 
rahbar-shifokor sifatida mahalliy aholi oʻrtasida tanildi [10, B.4]. 1950-yilda Toshkent viloyati 
Orjonikidze rayonidagi Qibray qishloq kasalxonasi va bolalar konsultasiyasi rahbari boʻlib ishlagan 
edi. Uning rahbarligida qishloq kasalxonasining tashkiliy va moddiy-texnik bazasi mustahkamlandi. 
Jumladan, stasionar oʻrinlar soni oshirildi, rentgen apparati oʻrnatilgan boʻlib, ixtisoslashtirilgan 
tibbiy xonalar tashkil etildi. Shuningdek, xirurgiya va tugʻruq boʻlimlari faoliyati yoʻlga qoʻyilib, 
aholiga zarur ixtisoslashtirilgan tibbiy xizmatni mahalliy darajada koʻrsatish imkoniyati yaratildi. 
Qishloqning markazidan uzoq hududlarda tibbiyot punktlari ochilishi aholining tibbiy xizmatdan 
foydalanish imkoniyatini kengaytirgan edi. 

Enaxon Mahmudova faoliyatida profilaktik tibbiyotga alohida e’tibor qaratilgan. Masalan, 
aholini muntazam tibbiy koʻrikdan oʻtkazish, kasalliklarni erta bosqichda aniqlash va davolash, 
zarur hollarda bemorlarni sanatoriy-kurort muassasalariga yuborish tizimi joriy etilgan. Bu esa 
kasallanish darajasini kamaytirish va sogʻliqni saqlash koʻrsatkichlarini yaxshilashga xizmat qilgan. 
U oʻz davrida yosh mutaxassislarni tayyorlash va ularni amaliyotga yoʻnaltirishda ustoz sifatida faol 
ishtirok etgan. Shifokorning faoliyati faqat tibbiy xizmat bilan cheklanib qolmasdan, jamoatchilik 
ishlarida ham namoyon boʻlgan. U mahalliy va viloyat darajasidagi vakillik organlariga deputat etib 
saylangan. Kasbiy xizmatlari davlat tomonidan e’tirof etilib, “Shavkatli mehnati uchun” medali 
bilan taqdirlangan [10, B.4]. Enaxon Mahmudovaning faoliyati qishloq sogʻliqni saqlash tizimini 
mustahkamlash, tibbiy xizmat sifatini oshirish va profilaktik yoʻnalishni rivojlantirishga qaratilgan 
kompleks chora-tadbirlar bilan tavsiflanadi. 

Qoraqalpogʻistonda ona va bola salomatligini muhofaza qilish masalasi uzoq vaqt davomida 
oʻz dolzarbligini saqlab qoldi. Bu sohada oʻtkazilgan yigʻilish va anjumanlarda muammolar 
muntazam ravishda muhokama qilingan boʻlsa-da, amaliy natijalarga erishishda jiddiy kamchiliklar 
kuzatildi. Jumladan, Sovet bolalar jamgʻarmasi doirasida ham bolalar salomatligiga oid masalalar 
koʻtarilgan [2, B.5; 5, B.4; 12, С.1], ammo ularning samarali yechimi ta’minlanmagani tizimli 
muammolar mavjudligini koʻrsatadi. Aynan shunday murakkab sharoitda Qoraqalpogʻiston ASSR 
Bolalar shahar kasalxonasi boʻlim boshligʻi, jamoat arbobi sifatida Bibioysha 
Xoʻjambergenovaning faoliyati alohida ahamiyat kasb etdi. U nafaqat shifokor sifatida bemorlarga 
yordam koʻrsatdi, balki respublikadagi tibbiy muammolarni chuqur tahlil qilgan holda ularni yuqori 
davlat organlari darajasiga olib chiqdi. Xoʻjambergenova oʻz chiqishlarida ona va bola salomatligini 
muhofaza qilish tizimidagi kamchiliklarni ochiq-oydin koʻrsatib berib, ularning asosiy sabablarini 
sogʻliqni saqlash sohasiga yetarli e’tibor qaratilmagani bilan izohladi [12, С.1]. 

Qoraqalpogʻistonda tugʻruq muassasalarining yetarli darajada emasligi sababli ayollar sifatli 
tibbiy xizmat olish uchun boshqa hududlarga, ayniqsa Toshkent shahriga murojaat qilishga majbur 
boʻlgan [8, B.427]. Nukus shahridagi tugʻruqxonalarda sanitariya-gigiyena sharoitlari talab 

darajasida boʻlmagan, palatalarda ortiqcha zichlik, suv ta’minoti va kanalizatsiya tizimidagi 
uzilishlar esa vaziyatni yana-da ogʻirlashtirgan [7, B.424]. Bu holat respublika tumanlaridagi 
koʻplab tugʻruq boʻlimlariga ham xos boʻlib, tugʻruq va pediatriya muassasalarini qurish 
rejalarining muntazam bajarilmasligi muammoni chuqurlashtirgan. Bu kamchiliklar Bibioysha 
Xoʻjambergenova tomonidan bir necha bor tanqid qilingan. U oʻz nutqlarida respublikada bironta 
ham namunaviy tugʻruqxona yoki bolalar kasalxonasi mavjud emasligini, koʻplab tibbiy 
muassasalar zamonaviy talablarga javob bermasligini ta’kidlagan. Shuningdek, u tibbiyot 
infratuzilmasini rivojlantirishga ajratiladigan mablagʻlarning samarali yoʻnaltirilmayotganini ham 
keskin tanqid qilgan. 1987-yilga kelib tugʻruqxonalarda 700 oʻringa boʻlgan ehtiyoj, tugʻilish 
darajasining yuqoriligi (har ming aholiga 43,7 nafar) bilan birgalikda, vaziyatni yana-da 
ogʻirlashtirdi [12, С.1]. Mavjud infratuzilmaning zaifligi sababli hatto ma’muriy binolarni tibbiyot 
ehtiyojlari uchun moslashtirishga toʻgʻri kelgan, ammo bu choralar kutilgan natijani bermagan [12, 
С.1]. Xoʻjambergenova bu holatni tizimli yondashuv yetishmasligi va sohaga strategik e’tiborning 
kamligi bilan bogʻlagan. 

Feldsher-akusher punktlarining katta qismi binolar bilan ta’minlanmagani yoki avariya 
holatida boʻlgani tibbiy xizmat sifatiga salbiy ta’sir koʻrsatgan [12, С.1]. Ayrim hollarda tibbiyot 
xodimlari bemorlarni oʻz uylarida qabul qilishga majbur boʻlgan [12, С.1]. Bu holat ham Bibioysha 
Xoʻjambergenova tomonidan koʻtarilgan asosiy muammolardan biri boʻlib, u qishloq joylarda 
tibbiy xizmatni tubdan isloh qilish zarurligini ta’kidlagan. Ekologik omillar ham aholi salomatligiga 
jiddiy ta’sir koʻrsatgan. Orol dengizi sathining pasayishi va ekologik inqiroz natijasida hosil boʻlgan 
tuz va chang aralashmalari aholi salomatligiga xavf solgan. Xususan, ayollar va bolalar orasida 
kasalliklar koʻpaygan, 1986-yildagi tekshiruvlarga koʻra, ayollarning 80 foizidan ortigʻi 
kamqonlikdan aziyat chekkan [12, С.1]. Xoʻjambergenova bu holatni faqat tibbiy muammo emas, 
balki ijtimoiy-ekologik inqiroz sifatida baholab, kompleks chora-tadbirlar ishlab chiqish zarurligini 
ilgari surgan. 

Sanoat korxonalaridagi noqulay mehnat sharoitlari, ayniqsa paxta sanoatidagi yuqori chang 
miqdori ham aholi salomatligiga salbiy ta’sir koʻrsatgan [12, С.1]. Bu korxonalarda 
ishlovchilarning katta qismi xotin-qizlardan iborat boʻlishiga qaramasdan, ular uchun gigiyena va 
sogʻlomlashtirish sharoitlari yaratilmagan. Bu masala ham Bibioysha Xoʻjambergenova tomonidan 
koʻtarilgan muhim ijtimoiy-tibbiy muammolardan biri hisoblanadi. Demografik omillar, jumladan 
tez-tez tugʻilish holatlari bolalar salomatligiga salbiy ta’sir koʻrsatgan. Oila rejalashtirish boʻyicha 
olib borilgan ishlar yetarli samara bermagan [12, С.1]. Bunday holatni bartaraf etishda 
B.Xoʻjambergenova profilaktik tibbiyotni kuchaytirish, aholi oʻrtasida tushuntirish ishlarini tizimli 
ravishda olib borish zarurligini ta’kidlagan edi. 

Kadrlar tanqisligi muammosi esa tizimdagi eng ogʻir masalalardan biri boʻlib qoldi. 1987-
yilda akusher-ginekologlar, pediatrlar va tor ixtisoslik mutaxassislar yetishmasligi tibbiy xizmat 
sifatini pasaytirgan [12, С.1]. Ayrim tumanlarda bir necha oʻn ming aholiga atigi bir necha shifokor 
xizmat koʻrsatgan. Bu holat tibbiyot xodimlariga tushayotgan yuklamani keskin oshirgan. 
Xoʻjambergenova bu muammoni hal etish uchun kadrlar tayyorlash va ularni hududlarda saqlab 
qolish siyosatiga alohida e’tibor qaratish zarurligini ilgari surgan. Umuman olganda, Bibioysha 
Xoʻjambergenovaning faoliyati Qoraqalpogʻistonda ona va bola salomatligini muhofaza qilish, 
tibbiyot infratuzilmasini yaxshilash va tizimdagi muammolarni ochiq koʻtarish orqali ularni hal 
etishga qaratilganligi bilan alohida ahamiyat kasb etadi. Uning shifokorlik burchiga sadoqati, 
jamoatchilik oldidagi faol pozitsiyasi va tashabbuskorligi respublika tibbiyoti rivojida muhim oʻrin 
tutgan. 

Xulosa: 
Oʻzbekistonda xotin-qizlarningtibbiyotidagi faoliyati nafaqat tibbiy xizmat sifati va 

samaradorligini oshirishda, balki ona va bolalar salomatligini muhofaza qilishda ham muhim 
ahamiyat kasb etdi. Urushdan keyingi yillardan boshlab ular respublika tibbiyotidagi qiyin ahvolni 
yengishda fidoyilik koʻrsatib, tibbiyot punktlari, poliklinikalar va qishloq tibbiy xizmatlari orqali 
aholiga doimiy yordam koʻrsatdilar. Shu bilan birga, ba’zi hududlarda tibbiy infratuzilma va kadrlar 
yetishmovchiligi, profilaktika tadbirlarining cheklanganligi, hamda reproduktiv salomatlik haqidagi 

ma’lumotning pastligi kabi muammolar mavjudligi saqlanib qoldi. Shu bois, xotin-qiz 
mutaxassislarining ilmiy va amaliy faoliyatini rivojlantirish, tibbiy kadrlarni tayyorlash va aholi 
orasida sogʻliqni saqlash hamda profilaktika ishlarini kengaytirish muhim ahamiyatga ega boʻldi. 
Ularning kasbiy mas’uliyati va fidoyiligi Oʻzbekiston tibbiyotida barqaror va sifatli tibbiy xizmatni 
ta’minlashda asosiy omil hisoblandi. 

Ona va bola salomatligini muhofaza qilish sohasidagi muammolar dolzarb boʻlib qoldi, 
chunki mavjud infratuzilma va kadrlar salohiyati bu ehtiyojni toʻliq qamrab olinmagan edi. Bundan 
tashqari, ayrim hududlarda sanitariya-gigiyena sharoitlarining past darajada boʻlishi, ichimlik suvi 
sifatining yomonligi va ekologik muammolar aholi salomatligiga salbiy ta’sir koʻrsatdi. Shunday 
sharoitda sogʻliqni saqlash tizimi bir tomondan institusional jihatdan shakllanish va rivojlanish 
jarayonini boshdan kechirgan boʻlsa, ikkinchi tomondan, u mavjud ijtimoiy-iqtisodiy muammolar 
bilan uzviy bogʻliq holda faoliyat yuritdi. 

